
        
            
                
            
        

    
	Шуботх Гхош 

	ЯГ Л ХҮН ГЭСЭН ҮГ

	“УЛСЫН ХЭВЛЭЛИЙН ГАЗАР” Улаанбаатар хотноо 1987 онд эрхлэн хэвлүүлсэн “ЭЧНЭЭ ХАЙР (өмнөд азийн зохиолчдын өгүүллэг)” авч номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Энэтхэгийн зохиолч Шуботх Гхош (1909 онд төрсөн) — Бенгалийн үргэлжилсэн үгийн зохиолч. Залуудаа циркчин, холбоочин, автобусны жолооч, анчин, амтат идээний худалдагч хийж явжээ. Коломбын нэгэн дээд сургуульд сурч боловсролтой болсон хүн. Анхны хэдэн өгүүллэг нь их амжилттай болж, Бенгалийн шилдэг зохиолчдын эгнээнд оруулсан бөгөөд олон өгүүллэгээс гадна хэд хэдэн роман бичсэний дотроос «Жаргалтай хүүхэн», «Гонготри» зэрэг нь ихэд алдаршжээ.

	 

	ЯГ Л ХҮН ГЭСЭН ҮГ

	Бимоль өвгөний хачин гайхалтай нь барагдахын аргагүйгээр үл барам туйлын ядуу жолоочтой юм байна даа гэж бэлхнээ харагдах нэг муу «форд» таксиндаа тун ч хайртай ажээ.

	Хүмүүс гол төлөв түүний машиныг тойрон өнгөрнө. Насандаа машин тэрэг гэгчийг үзээгүй юм уу, яарч сандарч яваа хүмүүс л түүнд сууна. Гэхдээ тэр муу машин нь харах байдалд тийм ямбий болохоос бус бөх сайн гэдэг нь жигтэйхэн байлаа. Том том машин даагаагүй ачааг мань өвгөний машинд хүүхдийн тоглоом л гэсэн үг. Усан бороо цутгасан харанхуй шөнө хамаг такси хэлэлцсэн юм шиг явахаа байчихсан байхад өвгөн Бимолийн машин энэ нутгийн аюултай осолтой, шавартай шавхайтай замаар эрэлхгээр давхина.

	Тийнхүү ердийн өдөр цоо шинэхэн, гял цал болсон, сүүлийн үеийн машинуудын дунд Бимолийн «форд» явах ажил байхгүй гунигтайяа зогсож байх ажээ. Үнэндээ яадаг ч арга алга, орой нь халцархай, цонх нь хагархай, дугуйн хамгаалалт нь хонх ёнх, дугуй нь болхи, гишгүүр дээр нь хөлөө тавихад зодуулсан нохой шиг гангинасан авиа гаргана. Хаалгыг нь авсаар онгойлгох арга байхгүй, аргагүйдэж суухчаан болоход яг нүүрэн дээр Бимолийн гар нүүрийн алчуур, муухай хир даг болсон хантааз, тостой даавуу өлгөөтэй санжганаж навсганаж явах ажээ.

	Энэ муу машины дуу холоос сонсогдоход явган тээвэрчин айн цочиж, замын хажуу барин хүлээж, тэр ч байтугай зөрүүд, хорон санаатай дугуйчин хүртэл болгоомжлон зам тавьж өгнө. Ер нь Бимолийн машин яг л чөтгөр шиг харанхуй дундаас гэнэт бий болоод яах ийхийн зуургүй харжигнан хүржигнэн тулж ирнэ. Чийдэн нь нэг муу бүдэг гэрэл тусган явахад зарим эд анги нь асар том араг ясны үе мөчүүд юм уу даа гэж санамаар, тун удахгүй арван тийшээ зад үсрэн бутарч ойчих нь гэж бодмоор байлаа.

	Түүн шиг тийм их шороо тоос босгодог, тэгтлээ ихээр хулгана зурам айлгадаг, хүн амьтны тархи толгойг дөжрүүлдэг машин гэж ер байхгүй. Эзэн нь бас урдуураа улаан хөлтийг тавина гэж байхгүй.

	Өвгөн шүднийхээ завсраар сийгүүлэн байж:

	— Чи мөн их эд байх нь ээ. Чи өөрөө нус нулимсаа хаядаггүй юу, шээж баадаггүй юу? Ганц миний тэрэг л завааруулаад байна уу? гэж өөдөөс агсарна.

	Ер нь түүнд өгөөгүй хоч гэж байхгүй болжээ. «Хөгшин адасга», «хазгар гал», «Долир үхэр» гээд л. Гэтэл тэр нь Бимолийн хувьд «Жогоддол» буюу Аварга байжээ. Бимоль өвгөн арван таван жилийн турш цорын ганц туслагч, үнэнч зарц, нөхөр, тэжээн тэтгэгч түүнийгээ тэгж л нэрлэсээр иржээ.

	«Ямар үхсэнийх нь нөхөр байх билээ, үг хэлгүй хар төмөр» гэж олон хүн хэлэх байх. Одоо яая гэх вэ, хөндлөнгийн хүнд үнэндээ учирлах арга алга. Харин Бимоль Жогоддолынхоо аливаа хүслэн, аливаа аяг аашийг андахгүй мэднэ.

	— Жогоддол оо, чи юм уумаар байна уу? Амьсгаадчихсан байгааг нь! Байзнаарай, байзнаарай, найз аа гээд явган замын хажуугийн модны сүүдэрт татаад худгийн хүйтэн усыг радиаторт нь цутгаж өгнө. Жогоддол нь хэдэн хувин усыг пол полхийлгэн залгилаад сэтгэл ханасан байдалтай цаашаа явна.

	Бимоль бол тэр машины эзэн нь ч, жолооч нь ч юм. Зогсоолын хамгийн цаад захад хуучин Жогоддол номхон зогсоод насны эрх, гуйлгачлал хоёрт дарагдан бөгтийсөн ч суух хүнийг хүлээсээр байна. Түүний дэргэд сүүлийн үеийн «седан» гэдэг дэгжин машин татаастай, жолооч Пияра Сингх нь төмрийн өнгөтэй суудал дээрээ залранхан сууна.

	— Хөөе, Бимоль-бабу1, та чинь наад өвгөнийгөө тэтгэвэрт гаргах болоогүй юу? гэж дооглон асуухад

	— Уухай, тэгээд оронд нь одоогийн муу төмөр авах болж байна уу гэж Бимоль хажуудаа байгаа ганган машин руу дохиж хариулна. Тэр нь сав хоосон буцаадаггүй хүн гэдгийг дээр дурдсан билээ.

	Пияра Синг дуугүй болохоор шийджээ.

	Бимоль уурлачих юм бол орчин цагийн боловсролтой хүний сонсомгүй муухай юм урсгаж гарна гэдгийг тэр мэдэх байжээ.

	Картик2 сарын заагийн нартай цэлмэг өдрүүдэд хотоос арван хоёр бээрийн газар байх Вишнү тэнгэрийн сүмийн дэргэд яармаг нээгддэг билээ. Таксины зогсоол хүн олонтой, хүн суулгасан машинууд дараа дараалан хөдөлцгөөж байх ажээ.

	Тэгэхэд ганц муу Жогоддол аахилсаар үлдэнэ. Ер нь энэхүү эрт цагийн эрэмдэг зэрэмдэг юманд хэн ойртох вэ дээ гэж бодмоор байдаг байлаа.

	— Хөөе, Бимоль-бабу, нэг ч хүн суулгаж чадсангүй гэж үү дээ? гэж Гобиндо өрөвдөн асуувал

	— Тийм гэв.

	— Тэгээд одоо яана даа?

	— Зүгээр ээ. Оройхон гараад ширүүн дайрна аа. Нэгмөсөн л хийчихнэ, үнэн шүү.

	— Ийм байдлаар амжихгүй дээ. Жогоддолынхоо оронд Могонлалагийн машиныг эртхэн авсан чинь дээр дээ. Зургаан бортоготой, ёстой машин гэмээр машин даа.

	— За чи боль доо. Тэгж балрахаа ч больё доо.

	— Балрах ий? Хэтэртэл хүн чихчхээд явж байгаа чинь балрахын цондон биш гэж үү?

	— Боль боль. Тамхи татъя хоёулаа.

	Гобиндо дуугүй боллоо. Ер Бимоль өөрийнхөө машиныг муучлуулах тун ч дургүй байлаа. Өвгөнийг хатуу үг урсгаж эхлэхээс өмнө амжиж амаа хамхих нь дээр байжээ. Бимоль дэмий яриаг сонсоогүй мэт бүтэн сав ус авчраад резин хоолойгоор машинаа угааж гарав. Тэгснээ дөрвөн хөллөж байгаад доогуур нь шургаж гэдэс доороос нь шүршив. Нэг шар юм наалдсаныг ажив. Үхрийн баас уу, биш үү гэж ажиглаад гялалзтал арчиж зүлгэлээ.

	Дахиад л машинаа энд тэндээс нь үзэв.

	— Хөөе, шаврын хаалт яасан их хуучраа вэ, сэмж шиг болчхож! Одоо яая гэх вэ дээ. Нөхөөс тавихаас даа. Баяраар сайн чиг давхичхаад чамд шинэ шаврын хаалт тавина даа. Эргэлзэх юмгүй шүү! гэж дуугарав.

	Гэвч ийм тайтгарал үг түүнд багадсан мэт байв. Хармаагаа ухаж ухаж, эцсийнхээ ганц зоосыг гаргаад керосин худалдан авч дахиад л машинаа зүлгэж гарав.

	— Бимоль оо, яах чинь энэ вэ? Наадахаа цэвэрлэнэ гэдэг чинь эвдэрхий сүмд хурал хурж байгаатай адилхан байна шүү дээ гэж Гоур дөхөж ирээд хэлбэл Бимоль муухай ярвайж

	— Чи эндээс зайлдаг ч болоосой. Цаана чинь хүн дуудаад байна уу даа гэв.

	Ер нь юу гээд байхад үг авдаггүй Бимолийг мэдсээр байж, яах гэж хошуу дүрнэ вэ гэж бодмоор ажээ.

	Бимолийн ажил үйл үнэндээ аль хэдийнээс бүтэхээ байсан ч өөрөө түүнийг зөвшөөрөх дургүй байв. Дөрвөн дугуйтай хуучин эрэмдэг машин хэзээд тооцоо алддаггүй энэ хүнийг ид шидийн хүчээр эзэмдэн дагуулжээ гэж бодмоор байсан бөгөөд Дханабадад боов үнэтэй санагдвал хэд хоногоор ч юм идэхгүй явахаас буцдаггүй нарийндаа хатсан Бимоль сүүлд нь Гайяд очиж хямдхан юм олж гэдсээ дүүргэнэ. Ийм зантай мөртөө муу машиндаа үнэ мөнгө үл хайрлан зарлагадна. Тэртээ нэгэн цагт энэ нутагт Булаки гэдэг бас нэг хачин хүн байжээ. Тэр хүн зэс тогооноос салдаггүй, өөрөө бороонд нэвтэрсэн, зэс тогоон дээрээ шүхэр барьж явдаг хүн байв.

	Харанхуй болжээ. Энд тэнд керосин дэнгийн бүдэгхэн гэрэл сүүмэлзэнэ.

	Боовны үйлдвэрийн пийшингийн өтгөн утаа багшран багширсаар гудамжны харанхуйг бараг л биетэй юм шиг болгоно. Тун ойрхон зогсох харуулын хүн харагдахтай үгүйтэй боллоо.

	Шуудай, сав үүрсэн тариачид зогсоол руу ирцгээсэн нь Деханаа ч юм уу, ер нь холоос ирсэн бололтой. Энэ бол сайны ёр байлаа.

	— Наашаа ирцгээ, наашаа ирцгээ! Рамгар, Ранчи, Наясарай! Макудганж, Читрапур, Жахалда! Дундаас чинь бөөнд нь авна гэж Бимоль хэлэв.

	Түүний сөөнгө дуун тэдэнд шивгэнэхийн төдий сонсогджээ.

	Бүгдийн дундаас бөөнд нь авна гэдэг муугүй санагдана. Тэд арван дөрвүүлээ байжээ. Жогоддолын онгорхой хаалгаар орж дөрвөн суудалд нь суухад арван дөрвүүлээ багтана. Хөндлөнгөөс харахад ийм хачин эв хавгүй юман дотор төчнөөн олон амьд амьтан багтахын чинээ бодмооргүй байлаа.

	Хоёр эргүүлэнгүүт л мотор нь асаж, уурласан бар шиг хүржигнэн чичрэглэхэд нь бохь зардаг мухлагийн лангуун дээрх өнгийн устай лонхнууд хангинажээ. Жогоддол зах зээлийн талбайг чимээгээрээ дарсаар ухасхийгээд хамгийн хар шуурга шиг хурдлан давхина.

	Бохь зардаг худалдаачин: 

	— Мөн ч лут машин шүү! Бимоль-бабуд л ийм машин нэг үлдлээ дээ гэж дуугарна.

	Ингэж л Бимоль, машин хоёр өдөр хоногийг өнгөрөөнө.

	Бүх дэлхийгээр түүний машиныг муу хэлж байгаа юм шигээр Бимольд санагддаг байжээ. Дээгүүр нисэж яваа элээнүүд яахлаараа ганц миний машин дээр баана вэ, хуруу гараа бохь болгосон хүмүүс яахлаараа миний машинд гараа арчина вэ, минийхээс гадна арван долоон машин байж байна, гэтэл нэгэн рүү нь ойртож зүрхлэхгүй юм, хэрвээ миний машин гай болоод тутаргын тариалан дундуур гарчихвал юу болдог бол оо?! гэх мэтчилэн бодно.

	— Жогоддол оо! гэж Бимоль аяархан дуудахдаа машинаа хайрласнаас болж хоолой нь зангирна. Ай халаг, өвгөний халуун хайр нь хуяг халхавч мэтээр Жогоддолыгоо хувь заяаны хатуу хүтүү, байнгын хар хэл амнаас хаацайлан хамгаалдаг ч болоосой!

	— Жогоддол минь, битгий ай! Чи бид хоёр цуг байсан цагт алзахгүй гэж Бимоль шивгэнээд хямдхан янжуураа сүрхий сорж, барилдан тэмцэлдэх гэж байгаа юм шиг биеэ хураана.

	Хаврын хар салхи хэд хэдэн хоногоор үргэлжилж, олон машин зэрэг зэрэг эвдрэн жагсаалаас гарах нь цөөнгүй байлаа. Гэтэл ганц Жогоддол л нар сар гарахын адил байнга зогсоол дээрээ гарч ирж байх ажээ. Энэ нь бусад машины жолооч нарын атаархлыг төрүүлж байсан нь мэдээж. Ер нь өвгөн тэгж л боддог байжээ. Хамгийн нарийн төвөгтэй гимнастикийг залуу хүн шиг амархан хийдэг өвгөнд атаархалгүй ч яах билээ дээ.

	Бимоль зүй ёсоор машинаараа бахархана. Тэр хоёр сүүлийн арван таван жил хувь заяа нэгтэй байж, хуучин «форд» эзнийгээ хооллож, ундлуулж, хувцасласаар иржээ.

	Голдуу хүмүүс бурханд залбирч: «Бурхан минь, мөнгө хайрлаач!» гэж байдаг байхад Бимоль шүтээний өмнө хэдхэн цэцэг тавьчхаад, тэгэх болгондоо: «Миний Жогоддолд урт нас хайрла, насны минь эцэст намайг битгий ганцаардуулаарай!» гэж залбирдаг байжээ.

	Нутгийн клубт байнга цугларч байдаг хүмүүс: 

	— Өвгөн өөрөө машин шиг болчихжээ. Арван таван жил машинаасаа өөр юм бодолгүй байж чадах хүн алга шүү дээ гэлцэнэ.

	Бимоль өөрөө ч гэсэн нэг биш удаа үнэнээ ярьж, машины минь бензин ханхлахад л дотор аятайхан болоод явчихдаг юм гэдэг байлаа.

	— Үнэндээ би машин болжээ. Эднүүсийн хэлдэг үнэн. Ганцхан эднүүс, Жогоддол бол яг л хүн гэсэн үг гэдгийг ойлгодоггүй нь л муу байна гэж Бимоль мушилзан инээж өгүүлнэ.

	Энэхүү мөнгөний хойноос үхэн хатан хөөцөлдсөн тэмцэлд хуучин Жогоддол л хоёр гурав хоног тутамд гурван рупиг эзэндээ олж өгнө. Шатахууныг маш бага идэж, нэг сав шатахууныг арван хоёр бээрт зарах нь Бимолийг ядуу хүн гэж мэддэг бол уу гэмээр байх ажээ.

	Жогоддолыг Ранчи руу давхиж явахыг харахад араб угсааны агсам хурдан хөлөг шиг байдаг. Түүний бөх бат, хурд хүч бадран мандтугай! Бимоль чичрэглэх залуураа бат атгаад бөгтийсхийн явна. Тийн явахдаа зөрүүд Жогоддолынхоо дээр дээрээс нь амьсгаадахыг мэдрэн байх бөгөөд хавирга нэвтлэм хаврын хүйтэн нүүр ам хайрах нь хутгаар зүсэж байгаа шиг байвч хуучин сүлжмэл малгайгаа сайтар дарж өмсөөд жирийлгэсээр явах ажээ. Тэгэхдээ залуу нас биш учраас болгоомжтойхон явахгүй бол болохгүй гэдгийг үргэлж санана.

	Өмнө нь эгц газар дайралдвал уурссан ирвэс мэт урхиран хүрхрэн ганцхан дайраад л давдаг байсан бол одоо тулж очсон хойноо хаазаа тултал нь гишгэнэ. Жогоддол нь хэдэн метр давхиад нэг зэрэг хэдэн хавирга нь хугарсан мэт аахилан пиржигнэнэ. Тэгэхэд Бимоль амьсгаа даран чагнаж, поршень нь эвдэрчээ гэдгийг мадаггүй мэдэв. Түүнээс хойш хэд хоноод байхад замд явж байтал сав нь цоорч, нэлээд их байсан бензин нь юу ч үгүй гоожиж орхисныг мэдлээ. Тэдний дараагаар тахир хоолой нь хугарч маргааш нь гэхэд шатахуун карбюратортаа орохоо болиод, нөгөөдөр нь гэхэд дахиад юу тохиолдох нь мэдэгдэхгүй болжээ.

	Уг нь мэдэх намхан толгой шал өөр болчихсон мэт байжээ. Бимоль ч өөрцгүй өөр болж хөдлөх хийх нь будилуу, итгэлгүй болсон байна. Жогоддол нь сүр сүлдгүй болоод зогсоол дээр харагдах нь цөөрөв. Бимолийн зүрх шимширч, Жогоддол минь ингээд л хөдлөхөө болино гэж үү дээ гэж бодно.

	— Зүгээр ээ, би чинь чинийхээ дэргэд байна, айлтгүй, би чамайг засаж янзална гэж бувтнав.

	Бимоль нэгэн хашир механикчтай тохиролцсоны ачаар Калькуттаас зай, карбюратор, поршень гээд л шинэ шинэ эд анги тусгай захиалгын дагуу цувран иржээ. Хэчнээн зарлага гарах нь бүү мэд байв. Шөнийн турш засаж янзалж, эд ангийг нь сольж, тосолгоо хийв. Жогоддол нь муу байсан болохоор Бимоль бүр ухаан алдах шахжээ. Мөнгө хүрэхгүй болж, эхлээд цагаа зарж, дараа нь хувцас хунар, хөнжил гудсаа цувуулан зарав.

	Тэгсээр байгаад, дүүрсэн хэрэг гээд байгаа бүх юмаа зарчихжээ. Гэхдээ хуучин машин нь сайжирч, дахиад л шунгинаж эхлэх болно, юутай ч гэсэн зөндөө их хөрөнгө зарлаа шүү дээ гэж бодогдоно. Одоо шинэ дохио тавиад, дахин будвал машин нь ёстой хүүхдийн тоглоом шиг хөөрхөн болно гэсэн үг!

	Шөнө дүлийн үед гараашаа хаахынхаа өмнөхөн машин руугаа дахин нэг харав. Өвгөний нүд нь гялалзан баясаж байлаа.

	— За ингээд чи минь дахиад л сайхан боллоо доо! гэж дуугарав.

	Өчнөөн олон жил. Аварга нь үнэнчээр үйлчилсэн ч дахин залуужжээ. Тэр нь яг дайран ирэх олны өөдөөс зам татуулан сэлээд орох зориг эрмэлзэл, хүч тэнхээ бүрдсэн ид залуу нударган зодоонч мэт болжээ.

	Бимоль гар нүүрээ хам хум угаагаад орондоо орж хэвтэхдээ хэчнээн их ядарч хүндэрснээ сая л мэджээ. Гэвч унтах нойрондоо ч машинаа мартсангүй. Жогоддол минь, ингэж бүрэн бүтэн болдог байжээ, маргааш шинэхэн дохиогоороо бүгдийг гайхуулсаар зогсоол дээр нь аваачиж тавина даа, үзсэн хүн болгон мэл гайхан цэл хөхөрч, атаархаж үхэцгээх байлгүй гэж зүүдэн дундаа бодлоо.

	Тэгтэл гэнэт сэрчхэв. Үүр цайх дөхсөн ч пад харанхуй, усан бороо цутгаж байсанд машин минь норчихоо бол уу, гараашны дээвэр нь муу, дусаал гоождог юм сан, ус мотор луу нь орвол яана, бас шинэ будгийг нь гэмтээх байх гэж сандран босжээ.

	Бимоль чийдэнгээ асаагаад гарааш руугаа очив. Гараашны хаалгаар шагайтал, яг урд хамар дээр нь ус дусалж байсанд ай халаг гэж дуу алдав. Бимоль буцаж гүйж, цуваа шүүрэн авав. Бас сийрсэн гудас, хөнжил, ороолт авлаа. Нойтон хамрыг нь сөхөөд моторыг хөнжлөөр бүтээж дээрээс цуваа нөмөргөв. Дараа нь машинаа бүхэлд нь сийрс, чадор гэдэг өргөн ороолт мэтээр бүрхээгээд өөрөө дотор нь орж суулаа. Шинэхэн зөөлхөн суудал дээр нь гурав нугаран суусан нь нэгэн нүхэнд шигдэх мэт болжээ.

	Өглөөгүүр зогсоол дээр сониуч олон цугларч, машиныг нь ертөнцийн гайхамшиг мэтээр шагшин харцгаав. Техникийн суутан гэдэг ийм юм байна гэж гайхацгаахад нь Бимоль инээмсэглэв. Гэвч тэр инээмсэглэл нь нэг л айх мэт онхиогүй хачин байжээ. Бимоль бүлх залгисан мэт болов. Учир нь түүний машин урьдын хүч чадалгүй, мотор нь жигд ажилгүй, буга согоо шиг хурдан нь биш болсон байжээ.

	Бимоль хотоос жаахан холдоод машинаа тэгшхэн газар гаргав. Тэр нь машинаа сорьж үзэхээр шийдлээ.

	— За найз минь! Хангарди минь, далавчаа дэлгээрэй! Хоёулаа давхиад үзье! гэв.

	Гэвч бүх юм талаар боллоо. Жогоддол дөнгөн данган хөдлөв. Бимоль янз бүрийн араанд нь хийж үзлээ. Тэгж тэгж цөхрөнгөө барахдаа нударга зангидан: 

	— Урагшаа яваач гэж байна, тэгэхгүй бол ална шүү! гэж занав.

	Жогоддол тэнхээ нь барагдсан өвгөн хүн шиг аахилан уухилан хэсэг яваад зогсчихжээ.

	— Уухай, чи муу хөх төмөр, юмыг сайнаар нь ойлгохгүй байна уу? Хохь чинь дээ гэж Бимоль зүхэв.

	Бимоль үнэхээр машинаа нударгалан шааж гарав. Өвгөний хор шар нь хөдөлж, уурлахын ихээр уурлажээ. Ер машин нь явах нь уу, үгүй юу гэдгийг мэдмээр санагджээ! Ингэж аргадаж эрхлүүлж байдгаа больё гэж бодсон Бимоль бүр ухаан алдсан шиг байв. Дараа нь баахан чулуу тэвэрч авчраад машиндаа дүүртэл чихэж, хүнд ачаатай болголоо. Ингэсээр байгаад бор ногоон цамц нь хөлсөнд нь нэвтэрлээ.

	— За хөдлөөрэй! гэж тушаав.

	Жогоддол нь үнэхээр хөдөлж, гомдоллох мэт муухай дуугарав. Тийм хүнд ачааг даагаад явж чадахгүй нь тодорхой байлгүй яах вэ? Ер нь түүний машин нэгэнт үеэ өнгөрөөсөн гэдэг нь илэрхий байлаа. Тэртээ нэгэн цагт бөхөөс бөх байсан яс төмөр нь идэгдэж элэгдэж дуусжээ. Тэр бол нэгэнт өнгөрлөө, өөр аврал байхгүй гэдгийг хэлээд өгч байв. Өдөр барагдаж, хоёулыг нь шөнийн харанхуй нөмрөн авав. Ямар ч аврал алга боллоо!

	«Одоо би гав ганцаараа боллоо. Би ч гэсэн асар удахгүй дуусна. Толгой минь цал буурал болж, бие минь өвчин хуучинд баригдлаа. Жогоддол минь түрүүлэх нь байна. Дараа нь миний ээлж ирнэ. Одоо яая гэх вэ. Жогоддол оо, баяртай, би чамдаа муу санах юм алга. Би саяхандаа чамд мөн ч их юм зарлаа даа! Чи одоо юм хийж чадахаа больжээ. Одоо хамаа алга. Би яавал ч яая» гэсэн бүдэг бадаг бодол Бимолийн толгойд орж ирэв.

	Тэгтэл гайхалтай, юм боллоо. Бимолийн цэхийсэн хуурай нүдэнд бөөн бөөн нулимс үзэгдэж эхлэв.

	Бимоль гараашиндаа тулж ирээд машинаа нэг модны доор зогсоож, гэр өөдөө эргэж ч харалгүй алхав. Хашаан дотроо газар сууж, хоёр лонх хямдхан дарс хармаанаасаа гаргалаа. Сайтар амсаж амжаагүй байтал нь нэг хүн түүнийг дуудлаа. Тэр нь Гобиндо байсан бөгөөд нэг танихгүй хүнийг дагуулан ирлээ.

	— Сайн уу, эрхэм ээ?! гэхэд нь      .

	— Сайн, Та чинь машин авах төлөөний хүн үү? гэж Бимоль хариулав.

	— Биш ээ. Калькуттаас яваа хуучин хог төмөр авдаг хүн, танайд засвар хийсний сүүлээр хэрэггүй төмөр гарсан биз дээ. Чи яаж өгмөөр байна? гэж Гобиндо тэр хүний өмнөөс хэлэв.

	Бимоль хэдэн хормын турш гөлийн ширтэв. Үл мэдэгдэх өлсгөлөн ирээдүй архан талд нь зогсоод гуйлгачны гараа сунган байх мэт санагдлаа. Олзоо хайж байгаа түүнээс зайлах арга алга гэдгийг Бимоль мэдэж байлаа.

	— Тийм ээ, манайд хуучин төмөр бий. Их төмөр шүү. Яаж авч байгаа юм бэ дээ?

	— Нэг маныг3 нь арван дөрвөн анаар авна. Та байгаа бүх төмрөө гаргаад ир гэж наймаачин дуртай нь аргагүй дуугарав.

	— Би цөмийг нь өгнө өө. Цаад машинаа ав л даа, одоо хэнд ч хэрэггүй эд.

	— Яах чинь энэ вэ, Бимоль-бау? гэж Гобиндоо дуу алдав.

	Бимоль сэхээ оров. Согтуу нь бүрмөсөн гарчээ. Харанхуйн дундаас бас нэг лонхтойг тэмтэрч олоод ууж, дахин хэвтлээ.

	Үүр цайхад Бимоль нүдээ халти нээв. Өглөөний шуугиан чимээн дундаас зүүгээр хатгах мэт эвгүй чимээ сонсогдсон нь нөгөө худалдаачны хүмүүс ирж машиныг нь хог төмөр болгон эвдэж байгаа хэрэг байжээ.

	Бимолийн чих нь дөжрөн шуугив.

	Жогоддолын эд анги хойно хойноосоо цувран задарч байлаа. Бимолийн бодол хоосрон хий эргэлдэж, ямар ч найдах ирээдүйгүй болоод тогтож өгсөнгүй. Ингэж байх зуур нь өнөөх Жогоддолыг нь эд бад болгож буй хан хан хийсэн дуун сонсогдсоор л байжээ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Үнэ 6 тө 40 мө

	 

	Улсын Хэвлэлийн. Газар, 

	Улаанбаатар, Элдэв-Очирын гудамж, 7. 

	 

	Сүхбаатарын нэрэмжит Хэвлэлийн Комбинат. 

	Улаанбаатар, Сүхбаатарын талбай, 6.

	
Заметки

		[←1]
	 Бабу — эрхэм, ноён гуай




	[←2]
	 Картик — Бенгаль хуанлийн арав, арван нэгдүгээр сар




	[←3]
	 Ман — Энэтхэгийн янз бүрийн мужид янз бүр байдаг хүндийн жин.

